
Kristy, mpisoronabentsika

KRISTY, MPISORONABENTSIKA


Ry sakaiza malala isany,


Rehefa mahafantatra izay zavatra ananan’ny mpino ny olona iray, izany hoe :



- voavela ny helony ary vita fihavanana amin’Andriamanitra izy,



- noho ny fahateraham-baovao, dia efa nandray fiainam-baovao izy, toetra vaovao, dia fiainan’Andriamanitra izay tsy mahay manota intsony,


- Andriamanitra efa nanameloka sy nanaisotra izany toetra mpanota izany teo amin’ny hazofijaliana, ka noho izany dia ao amin’ny fiainam-baovaony ihany sisa no ijeren’Andriamanitra ny mino; ary dia tsy misy fanamelohana intsony ho an’izay ao amin’i Kristy Jesoa,



- ny Fanahy Masina no monina ao anatiny, noho izany dia afaka tamin’ny herin’i Satana sy izao tontolo izao ary ny ota izy, ka afaka manompo an’Andriamanitra,



- tonga ankasitrahana ao amin’Ilay Malala izy ka dia afaka mifaly sahady amin’ny fanantenana ny voninahitr’Andriamanitra, satria mahalala fa efa vonona ho azy izany, 

dia afaka mihevitra izy fa tsy misy na inona na inona ilainy intsony ambonin’izany.


Eny, raha ny mikasika ny mandrakizay sy ny lanitra, dia azo antoka izany. Saingy ambonin’izany, dia mbola manana zavatra ilaina ihany ny kristiana, eto an-tany. Satria izy zanak’Andriamanitra sy mponin’ny lanitra (Filipiana 3. 20), dia vahiny etỳ ambonin’ny tany izy. Ary satria koa izy mizotra mankany an-danitra, dia mpivahiny ihany. Ambonin’izany, efa nafahana tamin’ny herin’ny devoly izy ka te hanompo an’Andriamanitra, satria izany no fanirian’ ny fony. Amin’izany anefa dia mifanohitra tanteraka amin’ny devoly sy ny tsy mino ny toerana misy azy. Ny asan’ny devoly, raha tsorina, dia ny tsy famelana ny olona hankatò an’Andriamanitra. Noho izany, dia hasehony avokoa ny heriny sy ny hafetseny rehetra mba hitaomana ny mpino tsy hankatò an’Andriamanitra, ka hanota. Eo amin’ny olona tsy mino moa, dia tsy manana olana ny amin’izany izy. Tsy te hankatò an’Andriamanitra rahateo mantsy ireny. Te hanota ny fony ary rehefa manota izy ireo, dia afa-po (Genesisy 6. 5; Marka 7. 20-23; Romana 3. 10-12).

Izany no fototra izay manetsika izao tontolo izao sy iarahan’ny olombelona miaina. Mba tsy hiankinany loha amin’Andriamanitra sy mba ahazoany manao izay sitraky ny eritreriny, dia nitambatra izy (Genesisy 9. 1 sy 11. 4-9). Saingy satria ny olombelona tsy afaka ny hahaleo tena, dia nalainy ho mpanjakany ny devoly; ary rehefa nandà Ilay Zanak’Andriamanitra izy dia nanao ny devoly ho andriamaniny (Jaona 12. 31; 2 Korintiana 4 .4).


Ny hetahetan’ny kristiana àry dia mifanohitra tanteraka amin’ny an’izao tontolo izao. Noho izany, dia mampihomehy sy manafintohina ny tsy mino ny kristiana, ary hàlany. Ao amin’ny Jaona 7.7, ny Tompo Jesoa dia manao amin’ny olona tsy mino hoe: “Tsy mahazo mankahala anareo izao tontolo izao; fa Izaho no hàlany satria milaza fa ratsy ny asany”. Ny mino kosa dia lazainy, ao amin’ny Jaona 17.14 hoe: “Halan’izao tontolo izao izy, satria tsy naman’izao tontolo izao, tahaka Ahy tsy naman’izao tontolo izao”. Ary ao amin’ny Jaona 16.33, dia hoy Izy amin’ny mpianatra: “Atỳ amin’izao tontolo izao no ahitanareo fahoriana”.

Ny hany eken’izao tontolo izao dia ny kristiana tsy mitondra tena araka ny maha-kristiana azy, fa tia ny zavatra tiany, ka mbola mipetraka eo ambany fanandevozan’i Satana. Fivadihana amin’Andriamanitra anefa izany. Ankehitriny ny kristiana tahaka izany no antsoina hoe “mpamadika” (dia olona miara-miasa amin’ny fahavalo).


Eto no manomboka ny adin’ny kristiana. Mitaona azy mandrakariva mba hanota i Satana. Bitsihiny hevitra maloto sy feno ota izy ireo. Anehoany zavatra maha meloka izy. Ampandrenesiny teny tsy mendrika izy ireo ary taominy ho any amin’ny toerana ratsy. Ambonin’izany, dia atosiny izao tontolo izao haneho ny fanoherany azy. Mampitondra fahoriana ilay olona vaovao izany rehetra izany. Ilay toetra taloha (izany hoe ilay toetra tsy maniry afa-tsy ny hanota ka ahitan’i Satana fomba maro ifandraisana) dia mbola ao anatin’ny mino ihany. Ary dia loza fa mety handresy ny kristiana i Satana, ka hitaona azy hanota.


Saingy soa ihany, fa eo koa dia efa nanomana ny zavatra rehetra ny fitiavan’Andriamanitra.

Kristy, mpisoronabentsika


Izany zavatra izany dia aseho amintsika ao amin’ny epistily ho an’ny Hebreo. Ao, dia lazaina fa mpivahiny sy vahiny ny kristiana. Mizotra mankany amin’ny voninahitra izy (11. 40), satria mandray “fiantsoana avy any an-danitra” (3. 1). Saingy ankehitriny izy dia mbola atỳ an-tany efitra, izay misy zava-tsarotra sy loza maro. Noho izany dia aseho antsika Ilay mpisorona. I Jesoa Tompo Izay any an-danitra no mpisoronabe mifona ho antsika eo anatrehan’Andriamanitra noho ny amin’ireo zava-tsarotra sy loza atrehintsika.


Heverin’ny maro fa ny fisoronana ataon’ny Tompo Jesoa dia misy ifandraisana amin’ireo fahotantsika, saingy amin’ny ankapobeny dia tsy tena marina loatra izany. Ekena fa ny niantombohan’ny asa maha-mpisoronabe Azy dia noho ny fahotantsika. Ny Hebreo 2.17 dia milaza hoe: “Mba ho mpisoronabe mamindra fo sy mahatoky ny amin’Andriamanitra (Izy), mba hanaovany fanavotana noho ny heloky ny olona”. Ny Hebreo 10.12 ihany koa anefa milaza amintsika hoe: “Fa Izy kosa, rehefa nanao fanatitra iray monja ho mandrakizay noho ny ota, dia efa mipetraka eo an-tànana ankavanan’Andriamanitra”. Ary ao amin’ny andininy faha-14, dia ahitantsika hoe: “Fa fanatitra iray ihany no efa nahatanterahany ho mandrakizay izay olona hamasinina”.


Ny epistily ho an’ny Hebreo dia mijery ny fifandraisan’ny mino amin’Andriamanitra, amin’ny maha-zavaboary azy. Efa notanterahin’i Jesoa Tompo teo amin’ny hazofijaliana ny asam-panavotana, ary izany dia nankasitrahan’Andriamanitra tanteraka, ka dia voaravona mandrakizay ny amin’ny resaka fahotana. “Nahazo fanavotana mandrakizay” Izy (9.12). Ny mpino dia efa natao tanteraka ho mandrakizay (10.14). Naseho i Kristy “mba hanafaka ny ota tamin’ny nanaterany ny tenany” (9.26).

Tsy resahina intsony ny fahotana eo amin’Andriamanitra sy ny mpino. Noho izany, dia tsy resahina intsony koa izany ato amin’ny epistily ho an’ny Hebreo. Ireo fahotana izay mbola ataon’ny mpino taorian’ny niovany fo dia tsy jerena intsony eo amin’ny fifandraisan’Andriamanitra amin’ny olona nohariany, fa eo amin’ny fifandraisan’ny Ray amin’ny zanany. Izany no hitantsika ao amin’ny epistily voalohany nosoratan’i Jaona.

Mpisorona any an-danitra


Na dia teto ambonin’ny tany aza aloha, tamin’ny voalohany, no toerana nanatanterahan’i Jesoa Tompo ny maha-Mpisoronabe Azy, ary izany fisoronany izany dia marina fa misy ifandraisany amin’ny fahotana, dia efa tsy izany intsony izy ankehitriny.


Rehefa nahatanteraka ny asam-panavotana ny Tompo Jesoa dia efa “mipetraka eo amin’ny tànana ankavanan’Andriamanitra” any an-danitra. “Fa Mpisoronabe tahaka izao no miendrika ho antsika, dia … natao avo noho ny lanitra” (7. 26). “Koa raha etỳ ambonin’ny tany, dia tsy mba ho mpisorona akory Izy” (8. 4).


Isika àry dia manana Mpisorona any an-danitra Izay efa nanefa ny trosam-pahotantsika rehetra ary ankehitriny, dia “velona mandrakizay hanao fifonana” ho antsika Izy (7. 25).


Iza àry moa izany Mpisorona izany? Ny Hebreo 1 dia milaza fa Ilay Zanak’Andriamanitra izany. Noho izany dia afaka mifona mandrakariva ho antsika eo anatrehan’Andriamanitra Izy. Iza moa no afaka manao izany afa-tsy Andriamanitra ihany? Saingy mba hahazoany mifona ho an’ny olombelona, dia tsy maintsy tonga olombelona Izy. Ny Hebreo 2 dia milaza amintsika fa tena tonga olombelona tokoa Izy. Izy no Zanak’olona. Olona Izy ary olona noho i Adama aza, satria “natera-behivavy” (Galatiana 4. 4).


Zavatra mahatalanjona izany! Andriamanitra tonga nofo! “Ary ny Teny dia tonga nofo” (Jaona 1. 14). Ilay Nahary ny lanitra sy ny tany, Ilay Nahary ny olombelona, dia tonga olombelona.


Ny Hebreo 2 dia manome antsika antony roa nahatongavan’ i Jesoa Tompo ho nofo. Ny andininy faha-14 ka hatramin’ny faha-17 dia milaza fa tonga olona Izy mba hanatanteraka ny asam-panavotana noho ny fahotantsika ary hanafaka antsika amin’ny fahefan’ny devoly sy ny fahafatesana. “Mpisoronabe mamindra fo sy mahatoky” mantsy Izy (and. 17). Moa ve tsy manambara zavatra bebe kokoa amin’ny fontsika izany?


Ny Tompo Jesoa dia nahafantatra ny ho toetrantsika. Fantany ireo loza sy zava-manahirana ho diavintsika. Izany no nahatongavany ho olona, ary niaina ireo zavatra rehetra iainantsika Izy, mba hianatra hahafantatra, sady hanandrana, ireo zava-tsarotra rehetra, ny fahoriana rehetra, ireo fakam-panahy rehetra, mba hahazoany manampy antsika hiatrika ireo zavatra ireo, satria efa fantany.
Nianatra fanarahana Izy


Fantany ny atao hoe mankatò an’Andriamanitra raha ny amintsika, amin’izao isika miaina eo anivon’ny tontolo ratsy fanahy izao. Moa ve tsy nianatra fanarahana Izy (Hebreo 5. 8)? Tsy tokony ho nankatò Izy, satria Izy no Ilay Andriamanitra Avo Indrindra. Saingy tonga olombelona sy niaina tetỳ ambonin’ny tany Izy, ka nianatra nankatò. “Ampandrenesiny isa-maraina isa-maraina; eny, ampandrenesiny ny sofiko hihaino tahaka ny efa mahay. Jehovah Tompo nanokatra ny sofiko, ary Izaho tsy naditra na nihemotra”, hoy Izy ao amin’ny Isaia 50.4, 5. Tsapany koa anefa ny dikan’izany ao anatin’ity izao tontolo izao mpankahala an’Andriamanitra ity. “Ny lamosiko atolotro amin’ireo mpikapoka ahy, ary ny takolako amin’ireo manongo-bolom-bava; ny tavako tsy nafeniko ho difin’ny fanevatevana sy ny fandrorana natao tamiko” (and. 6 DIEM). Nokapohina Izy raha nilaza ny marina (Jaona 18.23). Nanao ahoana moa ny nandraisany ny filazan’ny olona Azy, Ilay Andriamanitra masina, hoe: “Tsy marina va ny filazanay fa Samaritana Ianao sady manana demonia?” (Jaona 8.48-52)! Tsapany ihany koa anefa ny herin’Andriamanitra izay tsy miova fa azony itokisana, ka nanaovany hoe: “Fa Jehovah Tompo no hamonjy Ahy, ka tsy resin-kenatra Aho; ary efa nohamafisiko tahaka ny afovato ny tavako, ka fantatro fa tsy ho menatra Aho. Efa akaiky Izay manamarina Ahy” (Isaia 50.7, 8).


Mila mianatra mankatò isika, satria zava-boary zatra tsy mpankatò sady mpanota. Tsapan’ny Tompo tsara izany ezaka tokony hataontsika izany. Raha noho ny fankatoavantsika no hanarabian’ny olona sy hanesoany antsika, ka mety hamoizantsika zavatra maro na hanimba ny asantsika, ary amin’ny ankapobeny, amin’izay zavatra diavintsika rehetra etỳ an-tany, dia afaka miombom-po tanteraka amintsika Izy ary tonga manampy antsika (Hebreo 2. 18) sy mivavaka ho antsika “mba hahazoantsika famindrampo sy hahitantsika fahasoavana ho famonjena amin’izay andro mahory” (Hebreo 4. 16).


Ny fankatoavana an’Andriamanitra dia midika fa mila mihataka amin’izay olona na zavatra mamin’ny fontsika isika. Eny, mety tsy ho ratsy ho azy akory ireo no sady samy noraisintsika avy amin’Andriamanitra avokoa. Indraindray tokoa dia manaisotra amintsika izay mamin’ny fontsika indrindra eto ambonin’ny tany Izy. Fantatr’i Jesoa Tompo izany satria efa niainany. Takiany amintsika angamba ny miala amin’ny sakaiza tiana, ho fankatoavana Azy, satria mety tsy afa-miara-dàlana amintsika ireny. Mety mila mandao ny asa aman-draharahantsika koa angamba isika; eny, fa na dia ny asa ara-panahy nirintsika hatao ho an’ny Tompo sy efa nankininy tamintsika izao aza dia mety asainy ilaozantsika. Afaka matoky isika fa mahafantatra ny zavatra rehetra ny Tompo. Nanaiky hietry Izy dia nankatò hatramin’ny fahafatesana, dia ilay fahafatesana teo amin’ny hazo fijaliana (Filipiana 2. 8). Niady mafy Izy tao Getsemane ary nitaraina hoe: “Raiko ô, raha sitrakao, dia esory amiko ity kapoaka ity” (Lioka 22. 42). Tsy tokony ho nihemotra teo anoloan’izany làlan’ny fankatoavana an’Andriamanitra izany ve ny fanahiny masina? Làlana sarotra dia sarotra tokoa ny nizoran’Ilay Masina Izay “nitondra ny fahotantsika tamin’ny tenany teo ambonin’ny hazo” (1 Petera 2. 24), ka “natao ota hamonjy antsika” (2 Korintiana 5. 21); ary nandao Azy teo Andriamanitra ary nampihatra taminy ny fanamelohana sahaza antsika (Matio 27. 46; Zakaria 13. 7; Romana 8. 3)! Eny, nizotra tamin’ny làlan’ny fankatoavana tanteraka Izy, ary tsy hisy zanak’Andriamanitra na iza na iza handia izany làlana izany: tsy hahavita tahaka izany velively isika.  Noho izany, dia tsy hisy koa sorona noho ny fankatoavana izay tsy ahafantaran’Ilay Mpisoronabentsika izay ao am-pontsika, sy ahazoany ny aditsika. Saingy satria nahatanteraka hatramin’ny farany izany làlan’ny fankatoavana izany Izy ka afaka nanao hoe: “Nefa aoka tsy ny sitrapoko anie no hatao, fa ny Anao” (Lioka 22. 42), dia fantany koa, satria efa niainany, ny fandraisan’ny fo an’Andriamanitra, raha mandalo izany, ary ny fanampiana omeny. Hoy ny voasoratra: “Ary nisy anjely avy tany an-danitra niseho teo aminy ka nampahery Azy” (Lioka 22. 43). Izany no anampiany antsika, mba “hahitantsika fahasoavana ho famonjena amin’ny andro mahory” (Hebreo 4. 16).

Ireo fakàm-panahy ataon’ny devoly


Rehefa tonga maka fanahy antsika i Satana, dia ory ny fontsika. Manao ahoana ny fahorian’ilay olona vaovao ao anatintsika, rehefa manisika saina tsy madio ao amintsika, na mitaona ny fontsika tsy hankatò, na mampitombo tsy mitsahatra ireo fanafihany, na mampivily ny saintsika rehefa mamaky ny Tenin’Andriamanitra, na koa mampitsiry hevitra ratsy ao anatin’ny fontsika rehefa mivavaka sy amin’ny fotoana tokony hanandratantsika fanahy amin’ny fivoriana, ny devoly.


I Jesoa Tompo dia efa nalain’i Satana  fanahy, ary mbola tsy nisy olona nandalo ny toy izany. Nalaim-panahy nandritra ny efapolo andro Izy (Lioka 4.2). Namely Ilay masina sy madio, tamin’ny heriny sy ny hafetseny rehetra i Satana.


Hatramin’ny fahalavoana, dia nanana olana velively ny amin’ny olona i Satana. Nahita mpiray tsikombakomba mahery taminy izy tao anatin’ny fo mpanota (finaritra ao amin’ny fahotana) izay ao anatin’ny olona lavo. “Izay fisainana rehetra avy amin’ny fony dia ratsy ihany mandritra ny andro” (Genesisy 6. 5).


Tsy mba tahaka izany i Adama talohan’ny fahalavoany. Noharian’Andriamanitra ho madio izy, saingy na dia tsy nahita làlana ifandraisana taminy tao anatin’ny fony aza i Satana, dia fanafihana iray monja dia ampy nahalavo azy. Lavo i Adama ary lasa andevon’i Satana.


Tao amin’i Jesoa dia olom-baovao no teto ambonin’ny tany, olona tsy mba nanana fo mpanota. “Tsy nahalala ota” Izy. Namely azy koa i Satana, saingy hafa ny fandehan’ny ady teto.


I Adama dia voatafika tao anatin’ny saha Edena izay feno zavatra naneho ny fahalehibiazan’Andriamanitra sy ny hatsaram-pony. I Jesoa Tompo kosa dia tany an’efitra — izay marika lehibe amin’ny ozona eto ambonin’ity tany ity — ary tsy nisy na inona na inona ho Azy tany. Nanampatra ny heriny sy ny hafetseny  i Satana teo, mba hahatonga Ilay Masina ho lasa mpanota. Naharitra efapolo andro ny ady, ary nandritra izany i Satana dia nampiasa ny fiadiany rehetra; kanefa dia resy. I Satana no lasa fa tsy ny Tompo Jesoa. Iza amintsika moa no afaka milaza ny amin’ny fakam-panahy nahazo ny Tompo? Iza no mahalala tanteraka ny hafetsen’i Satana sy ny tetik’ady rehetra nampiasain’ilay andrianan’ny haizina? Ireo karazana fakam-panahy telo farany ihany mantsy no voatantara tamintsika. Nanao ahoana ny hamafin’izany ho an’Ilay madio, masina, ho an’Ilay “tsy nahalala ota”, raha nifanandrina tamin’izany karazam-piadian’ny maizina rehetra izany? Nanao ahoana ny fahorian’ny fanahiny izay masina! Izany àry no hahatsapany tsara izay mianjady amintsika sy iombonany tanteraka amintsika, rehefa manampatra ny hafetseny amintsika i Satana! Moa tokoa ve misy fakam-panahy ataony amintsika ka tsy efa nampandaloviny tamin’ny Tompo Jesoa? Noho izany dia tena afaka manampy antsika tokoa ny Tompo Jesoa. Nivavaka ho an’i Petera Izy mba tsy hangozohozo ny finoany. “Satria nalaim-panahy ny tenany tamin’ny fahoriana nentiny, dia mahavonjy izay alaim-panahy koa Izy”.(Hebreo 2.18). “Fa isika tsy manana mpisoronabe izay tsy mahay miara-mitondra ny fahalementsika, fa izay efa nalaim-panahy tamin’ny zavatra rehetra tahaka antsika, kanefa tsy nanana ota” (Hebreo 4.15).
Ny fiombonam-pony amintsika izay ao anatin’ny fahoriana sy ny zava-tsarotra 


Raha mamoy hava-malala isika, iza mihoatra noho ilay nitomany teo amin’ny fasan’ny sakaizany moa no afaka mahatsapa ny alahelon’ny fontsika? Rehefa mahatsiaro ho irery isika, iza moa no tena nanirery noho Izy, Izay niantsoantso hoe: “Tsy mahita tory aho, sady tahaka ny tsikirity irery eo an-tampon-trano” (Salamo 102. 7)? Rehefa mandao antsika ireo namana, iza no afaka mahatsapa ny mahazo antsika mihoatra Azy, satria voalaza fa: “Samy nandao Azy izy rehetra ka nandositra” (Marka 14. 50)? Rehefa tsy azon’ny olona ny mahazo antsika, na koa raha toa ka tsy maneho fiombonam-po amintsika akory ireo izay itantarantsika ny zava-manahirana antsika, iza no afaka mahazo ny manjo antsika mihoatra noho Izy, Izay navela ho irery tanteraka, ka niantsoantso hoe: “Niandry antra aho fa tsy nisy, sy mpanony, fa tsy nahita” (Salamo 69. 20)? Raha niteny tamin’ny mpianany Izy, fa hatolotra tamin’io alina io, ka ho faty ho azy ireo, ary ny anankiray taminy kosa hamadika Azy, dia tsy nahatsapa afa-tsy tsy firaharahiana Izy, teo amin’ireo izay nifanditra hahalala izay ho lehibe amin’izy ireo (Lioka 22. 19-24). Rehefa mila fahazavana isika, iza no afaka manampy antsika, tahaka Azy, Izay voalaza im-pito ao amin’ny filazantsara araka an’i Lioka, fa nandeha nivavaka? Eny, nandany alina tontolo Izy mba hivavahana, rehefa misy zava-dehibe hataony.


Izany no Ilay Mpisoronabentsika any an-danitra, Izay “velona mandrakizay hanao fifonana” ho antsika (Hebreo 7. 25). Tsy misy manjo ny tenany intsony, satria mantsy efa vita ny adiny. Amin’izany, dia afaka ny manampy antsika tanteraka Izy, satria efa nandalovany rahateo ny ady mianjady amintsika sy ny zavatra ilaintsika.


Raha mandalo zava-manahirana aho, ka mahatsiaro ho kivy eny an-dàlana, dia manana Izay mampahery sy manampy ahy, dia i Jesoa Kristy Izay mifona ho ahy. Izy moa, raha mifona ho ahy, dia efa mahafantatra tsara ny fampiononana izay omen’ny fahasoavan’Andriamanitra, satria efa nandray izany Izy, nandritra ny niainany tetỳ an-tany, raha nandalo zava-tsarotra tahaka izany. Fantany fa ampaherezina sy ampiononina ny fanahy, rehefa mandalo zava-tsarotra. Manome ahy ny zavatra rehetra Izy ary mangataka amin’Andriamanitra ho ahy, noho ny fahatsapany tanteraka ny manjo ahy sy izay ilaiko. Mila fanazavana ve aho, na koa mila fitarihan-dàlana? Afaka manome ahy izany rehetra izany Andriamanitra, ary mandray avy aminy izay rehetra mahasoa ahy aho. Izany moa dia noho ny asa sy fanampian’i Kristy, Ilay Mpanalàlana ahy aminy, irery ihany. 


Moa ve satria mivavaka aho, dia mahazo izany rehetra izany? Ny Tompo Jesoa dia nivavaka ho an’i Petera, talohan’ny nahafantarany izay zavatra hitranga. Tsia! Tsy miankina velively amin’izay mety ho vavaka ataontsika ny fifonany ho antsika. Ny fahasoavany, ao am-pony manokana, no manatanteraka ny zavatra rehetra. Ampahafantariny antsika moa izany, mba hanatonantsika “ny seza fiandrianan’ny fahasoavany, amin’ny fahasahiana, mba hahazoantsika famindrampo sy hahitantsika fahasoavana ho famonjena amin’ny andro mahory” (Hebreo 4.16).

Manao veloma finaritra anareo.

Ilay sakaizanareo 
H. L. H.

NY FAHATERAHAM-BAOVAO


Ry sakaiza malala isany,


Araka izay hitantsika tao anatin’ny taratasy anankiray tany aloha tany, dia maty miaraka amin’i Kristy ny kristiana. Ratsy loatra ny toetran’ilay olona taloha, ka tsy maintsy nomelohin’Andriamanitra izy. Izany rahateo, miaraka amin’ny vaha-olana omen’Andriamanitra, no nohazavain’i Jesoa Tompo tamin’i Nikodemosy, ao amin’ny Jaona 3. 


Raha ny tena izy moa, dia manomboka ao amin’ny toko faha-2, andininy faha-23 ny resaka mikasika izany. Tao Jerosalema ny Tompo tamin’io fotoana io. Nandritra ny fotoanan’ny fety, tahaka izay nataony tamin’ny Paska, dia nanao fahagagana Izy; hany ka “maro ny nino ny anarany, raha nahita ny famantarana izay nataony”. Izao anefa no voalaza, manampy izany: “Fa Jesoa tsy natoky azy, satria Izy nahalala ny olona rehetra; ary tsy nitady olona hanambara olona Izy; fa ny tenany nahalala izay tao am-pon’ny olona”. Ary nony avy nanatona an’i Jesoa ny anankiray tamin’izany olona izany, dia nahazo izao teny mavesatra izao taminy hoe: “Raha tsy ateraka indray ny olona, dia tsy mahazo mahita ny fanjakàn’Andriamanitra”.

Ny Zanak’olona izay any an-danitra


Ao amin’ny andininy faha-11 sy faha-13 amin’ny toko faha-3, dia asehon’ny Tompo hoe iza moa Izy. Izy no Zanak’olona izay any an-danitra. Isan’ny zava-miafina mahagaga momba ny maha-Izy Azy an’i Jesoa moa izany. Ny Jaona 1. 1 dia milaza fa Izy dia Andriamanitra, Jehovah. Ao amin’ny andininy faha–14 anefa dia hoy ny voasoratra hoe: “Ary ny Teny dia tonga nofo ka nonina tamintsika”, dia Ilay “Andriamanitra… naseho tao amin’ny nofo” izany (1 Timoty 3. 16). Andriamanitra sy olombelona tafaray ao amin’ny Persona iray, zavatra saro-pantarina izany !


Andriamanitra mandrakizay ny Tompo Jesoa, saingy nanetry tena ka dia tonga olombelona. Tsy milaza anefa izany fa hoe tsy Andriamanitra intsony Izy. Tsy azo heverina izany. Nandray nofo aman-dra Izy (Hebreo 2. 4) ary tonga olona tokoa (Galatiana 4. 4; 1 Timoty 2. 5); saingy na dia olona aza Izy dia Andriamanitra mandrakizay koa (Isaia 9. 6). Zazakely nandry teo amin’ny fihinanam-bilona Izy, kanefa koa mihazona sy mitahiry ny zavatra rehetra. Raha sasatry ny dia Izy, indray andro, ka noana sy nangetaheta, dia nangataka rano tamin’ilay vehivavy Samaritana. Nasehony taminy fa  Tsitoha izy, ka manome ny Fanahy Masina, ary mahalala ny zavatra rehetra, ka dia mahafantatra tanteraka ny fiainan’ilay vehivavy. Amin’ny maha-tena olona Azy, dia natory Izy tao an-tsambokely; saingy nitsangana kosa nandidy ny rivotra sy ny ranomasina. Rehefa nanonona ny Anarany Izy, dia lavo tamin’ny tany ny miaramila. Fotoana fohy taorian’izany anefa, dia nisambotra sy namatotra Azy ireo ary nandrora ny tavany sy nanaraby Azy.


Sady tetỳ ambonin’ny tany Izy, raha niresaka tamin’i Nikodemosy, no tany an-danitra. Izy dia afaka nilaza hoe: “Izay fantatray no lazainay” (Jaona 3. 11). Nahafantatra Izy, ary Andriamanitra irery ihany no tena mahafantatra, araka ny tena hevitry ny teny hoe “mahafantatra”. Tsy nisy olombelona tany an-danitra; ka noho izany tsy misy afaka milaza ny amin’ny zavatry ny lanitra. Ny Zanak’olona kosa dia nidina avy tany an-danitra. Eny, mbola tany an-danitra Izy. Raha niresaka momba ny amin’ny lanitra àry Izy, dia nilaza ny zavatra efa hitany sy mbola hitan’ny masony. Zavatra fantany rahateo no nolazainy; dia ny amin’ny lanitra izay Azy sy ny voninahiny. Tafaray ao aminy Andriamanitra sy ny olona; satria Izy dia sady Andriamanitra no olona, ao amin’ny Persona iray. Izany no nahazoan’ny anjely nanambara, fony Izy teraka, hoe: “Fiadanana ho etỳ ambonin’ny tany ho an’ny olona ankasitrahany”! (Lioka 2. 14). Fantany Andriamanitra sy ny voninahiny, ary fantany ihany koa ny olombelona.

Ny toetra maha-olona ny olombelona


Hitantsika ao amin’ny Jaona 2. 23-25, ny amin’ny fijerin’ny Tompo ny olona. Tsy mba olona tsy nino, izay ho nandà Azy am-pahibemaso akory ireo niresahany ireo, fa olona izay nahafantatra sy nanaja Azy ary resy lahatra ny amin’ny maha-Mesia Azy, noho ny famantarana izay nataony. “Nino ny anarany” ireo. Raha mijery maimaika isika, dia alaim-panahy hihevitra fa ireo no anisan’izay nolazaina ao amin’ny Jaona 1. 12 fa nomena hery ho tonga zanak’Andriamanitra. Nefa izao no voalaza momba azy ireo: “Fa Jesoa tsy natoky azy, satria Izy nahalala ny olona rehetra; ary tsy nitady olona hanambara olona Izy; fa ny tenany nahalala izay tao am-pon’ny olona”. 


Resy lahatra ireo olona ireo, saingy tsy mbola niova fo. Nino ny Anaran’i Jesoa ireo, fa saingy tsy mba nandray Azy (Jaona 1.12). Nahita ny fahagagana nataony ireo; resy lahatra ny fony sy ny sainy, tamin’izany, fa Izy no Mesia. Maro ny tahaka azy ireo tamin’izany andro izany, ary mbola an-tapitrisany koa ankehitriny. Tsy misalasala ny amin’ny fahamarinana kristiana izy ireny; ary ny sainy sy ny fony no manampy azy hahatakatra ny fahamarinana sy ny fahambonian’izany, ka ankatoavany ny finoana kristiana. Ny olombelona amin’ny toetra maha-olona azy fotsiny izao, dia manaiky tsara izany; satria mipetraka ho ambonin’ny fahamarinana sy ho ambonin’Andriamanitra izy amin’izany. Mihevi-tena ho mahalala ny marina izy; ka izay eken’ny sainy sy(na) ny fony ho tsara no inoany.


Hafa tanteraka kosa anefa ny zavatra rehetra rehefa ao amin’ny fahazavan’Andriamanitra ny feon’ny fieritreretana! Eo vao mahita ny toeram-pahaverezana sy fahamelohana misy ny tena; ka tsy ny hitsara an’Andriamanitra, na hitsara izay nambarany  intsony no mameno ny saina. Ny hany hita miharihary dia ny fahamelohan’ny tena, izay mahatonga hitalaho hoe: “Andriamanitra ô! Mamindrà fo amiko, mpanota!”


Eken’ny olona ihany, amin’ny maha-olona azy, fa ilaina ny fahateraham-baovao ho an’ny jentilisa sy ireo olona miaina ao amin’ny fahotana kivalavala. Fa ny tsy azon’ny olona amin’ny maha olona azy, dia ny hoe tsy maintsy ateraka indray ny isam-batan’olona, anisan’izany ny Jiosy, eny, na dia ny Fariseo aza, na dia ireo izay mankasitraka ny Tompo aza, ireo izay mino ny anarany, na dia i Nikodemosy aza, izay Fariseo, lehibe iray amin’ny Jiosy ary mpampianatra ny Isiraely, olona nanome voninahitra  ny Tompo Jesoa, dia voninahitra fara-tampony azo omena ny olona, ary nanao hoe: “Raby ô, fantatray fa mpampianatra avy amin’Andriamanitra Ianao; fa tsy misy olona mahay manao izao famantarana ataonao izao, raha tsy Andriamanitra no momba azy” (Jaona 3. 2), koa na izany olona izany aza dia mila ateraka indray (Jaona 3. 7). Fa Izay nanambara izany moa dia Ilay milaza izay fantany (Jaona 3. 11); satria Andriamanitra mandrakizay Izy. Tsy ny fahavalony ihany no itakiany an’izany, fa ireo manaiky Azy indrindra koa. Moa ve izany tsy mampahafantatra antsika ny toeram-pahaverezana tanteraka misy ny olombelona sy ny tsy fahaizany manatona an’Andriamanitra, amin’ny toetra maha-olombelona azy?
“Raha tsy ateraka indray ny olona, dia tsy mahazo mahita ny fanjakàn’Andriamanitra”


Ny Tompo eto dia miresaka ny amin’ny fanjakàn’Andriamanitra, araka izay nanehoana azy tamin’izany vanim-potoana izany. Rehefa haseho amin’ny voninahitra tsy ho ela izany, dia ho hitan’ny tany rehetra. Fa ankehitriny kosa, ao anatin’ny antsoiko hoe toetra maha-kristiana izany fanjakana izany,  araka izay anehoana azy amintsika amin’ny alalan’ny fanoharana maro, dia mbola hafa dia hafa no manoloana antsika.

Rehefa tonga tetỳ ambonin’ny tany ny Tompo Jesoa, dia tonga tao aminy ny fanjakàn’Andriamanitra. Izay nanaiky Azy sy nandray Azy marina amin’ny maha-Zanak’Andriamanitra Azy ihany anefa no nahita izany fanjakana izany. Ireny irery ihany no nateraka indray.

Moa ve tsy manaitra antsika ny hoe na ny rahalahin’i Jesoa aza dia tsy nino Azy? Voasoratra ao amin’ny Marka 3. 21 mantsy hoe: “Ary ny havany, raha nandre, dia nivoaka hihazona Azy; fa hoy ireo: Efa very saina Izy” (Jereo koa ny Jaona 7. 5).

Nahafantatra ny Tompo anefa izy ireo! Hitany isan’andro isan’ora, nandritra ny taona maro, ny fiainany masina sy tonga lafatra, tao Nazareta. Moa ve tsy nambaran’i Maria sy Josefa tamin’izy ireo ny nanambaran’ny anjely ny amin’ny hahaterahany sy ny zava-mahagaga rehetra, tahaka izay voambara ao amin’ny Lioka 2, ohatra? Moa ve ireo tsy nahare ny fanambarana nataon’i Jaona Mpanao Batisa, izay zanak’olom-pirahavavy aminy? Moa ve izy tsy nahita maso ny famantarana amam-pahagagana nataon’i Jesoa? Hoy i Jaona: “Hitanay ny voninahiny, dia voninahitra mendrika ho an’ny Lahitokana avy tamin’ny Ray” (Jaona 1.14). Raha nisokatra ny lanitra, ka re ny feon’Andriamanitra nanambara hoe: “Ianao no Zanako malalako, Ianao no sitrako” (Marka 1.11), dia nilaza Azy ho very saina kosa ny havany, ka te hihazona Azy. Izany no manaporofo ny fahamarinan’ny tenin’i Jesoa manao hoe: “Raha tsy ateraka indray ny olona, dia tsy mahazo mahita ny fanjakàn’Andriamanitra”.

Nateraka indray


Tsy arak’izay niheveran’i Nikodemosy azy, na araka ny ambaran’ny filôzôfia sy ny anganonganon’ny jentilisa maro azy akory ny dikan’izany, ka ilazany fa hateraka indray tahaka ny zazakely na hiova ho toy ny zatovo fotsiny ny olona efa antitra. Ny zaza vao teraka dia mitovy toetra amin’ny ray aman-dreniny, fa tsy ho tsara noho izy ireo velively akory. I Seta, zanak’i Adama taorian’ny fahalavoany, dia mitovy endrika amin’ilay rainy izay mpanota ihany (Genesisy 5.3). Hoy i Joba: “Aiza no misy madio ateraky ny tsy madio? Tsy misy na dia iray akory aza” (Joba 14. 4)! Ary ny Romana 5.19 dia manambara amintsika fa noho ny tsy nankatoavan’i Adama, dia tonga mpanota avokoa ny taranany rehetra. “Izay ateraky ny nofo dia nofo” (Jaona 3. 6). Na dia ateraka im-polo tahaka ny teo ihany aza mantsy i Nikodemosy (izany hoe nateraky ny ray aman-dreny mpanota), dia tsy misy na inona na inona miova, raha ny amin’ny fifandraisany amin’Andriamanitra. 


Mila hateraka indray
 ny olona (Jaona 3. 3), izany hoe amin’ny fomba vaovao tanteraka, dia avy amin’ny loharanon’aina vaovao. Lazain’i Jesoa ao amin’ny Jaona 3.5 ny amin’izany loharanon’aina vaovao izany, ka hoy Izy: “Lazaiko aminao marina dia marina tokoa: Raha misy tsy ateraky ny rano sy ny Fanahy, dia tsy mahazo miditra amin’ny fanjakàn’Andriamanitra izy”. Ny rano, ao amin’ny Soratra Masina, dia fantara fa kisarisarin’ny Tenin’Andriamanitra izay miasa amin’ny olona amin’ny alalan’ny Fanahy Masina. Ny Efesiana 5. 26 dia manambara izany mazava; tahaka izany koa ny Jaona 13. 10 izay ampitahaina amin’ny Jaona 15. 3.

Manadio izay rehetra sasàna aminy ny rano. Ny tenin’Andriamanitra, izay ampiharin’ny Fanahy Masina, dia manadio ny fironan-tsaina, ny eritreritra sy ny zavatra ataon’ny olona. Miaraka amin’izany, dia mitondra fiainam-baovao ao amin’ny olona ny Fanahy Masina, amin’ny alalan’ny Teny, fiainana hafa tokoa, tsy manana ny toetr’ireo ray aman-dreny niteraka, fa kosa ny toetr’Ilay manome fiainana. “Izay ateraky ny Fanahy dia fanahy” (Jaona 3. 6)


Hamafisin’ny Soratra Masina ombieny ombieny moa fa vokatry ny Tenin’Andriamanitra ny fahateraham-baovao. Hoy i Paoly manoratra ho an’ny Korintiana: “Izaho no niteraka anareo ao amin’i Kristy Jesoa tamin’ny filazantsara” (1 Korintiana 4. 15). Hoy ny voasoratra ao amin’ny Jakoba 1. 18: “Tamin’ny sitrapony no niterahany antsika tamin’ny teny fahamarinana”. Hoy koa i Petera: “Satria efa nodiovinareo ny fanahinareo tamin’ny fanarahana ny fahamarinana … fa efa teraka indray ianareo, tsy tamin’ny voa mety ho lò, fa tamin’ny tsy mety ho lò, dia ny tenin’Andriamanitra, izay velona sady maharitra” (1 Petera 1. 22-23). Ao amin’ny Tesaloniana 1. 5 dia voalaza miaraka ny Tenin’Andriamanitra sy ny Fanahy Masina.


Ny Tompo dia manambara ny amin’ny tsy maintsy ahaterahana indray mba hahazoana miditra ao amin’ny fanjakàn’Andriamanitra, satria Nikodemosy izay niresahany, dia anisan’ny lohan’ny Jiosy. Raha ny fomba firesaky ny Tompo, araka izay nanoratan’i Jaona azy hatrany hatrany, no heverina, dia afaka misintona hevitra fototra iray isika, dia ny hoe: hatramin’ny fahalavoana tao Edena ka mandra-pahatongan’ ny faran’izao tontolo izao, dia tsy maintsy ilaina ny fahateraham-baovao mba hahazoana manana fifandraisana amin’Andriamanitra.

“Tsy maintsy asandratra ny Zanak’olona”


Raha manambara ny amin’ny zavatry ny lanitra ny Tompo, manomboka ao amin’ny andininy faha-12 (Jaona 1), dia misongadina ny zava-dehibe iray ilaina. Ny Zanak’olona Izay any an-danitra dia mahalala ny voninahitry ny lanitra izay fonenan’Ilay “mazava”, izay tsy misy maizina ao aminy (1 Jaona 1.5). Raha hiditra ao amin’izany voninahitra izany ny olombelona, dia tsy maintsy voalamina aloha ny momba ny ota. Mila afa-po ny amin’ny momba ny ota Ilay Andriamanitra Izay voatsiratsira loatra noho ny fahotan’ny olombelona. Tsy maintsy voadio amin’ izay rehetra manakana azy tsy hiditra ao amin’ny voninahitr’Andriamanitra ny olombelona. Ahoana àry no hahazoan’ny olombelona izay mpanota lavitra noho ny tamin’ny nandroahana azy tany Edena, hiditra any amin’ny paradisa any an-danitra, izay fonenan’Andriamanitra?

Tsy mety ho tanteraka izany, raha tsy nanao asa fanavotana, handaminana izay rehetra ilaina momba izany, Ilay sady Andriamanitra no olona. Tsy maintsy hasandratra ny Zanak’olona, “mba tsy ho very izay rehetra mino Azy fa hanana fiainana mandrakizay” (Jaona 3.14-16).


Moa ve tsy faran’izay lehibe sy avo izany fanomezana natolotr’Andriamanitra izany?


Endrey! Mbola maro ny zavatra mifandraika amin’izany. Afaka miantso isika hoe: “Aba, Ray ô!”, satria ny Fanahy Masina, noho ny fiainam-baovao ao anatintsika, no manambara fa zanak’Andriamanitra isika (Romana 8.15). Mpiara-mandova amin’i Kristy isika ary tsy ho ela dia hiara-hanjaka aminy amin’izao rehetra izao sy hiara-hitsara aminy (Romana 8.17; Efesiana 1.10-11; 1 Korintiana 6.2-3; sns…). Ny 1 Jaona 3.1 dia mametraka antsika ho mitovy laharana amin’i Jesoa Tompo, izay tsy mba fantatr’izao tontolo izao. Ny andininy faharoa dia manambara fa rehefa hiseho Izy, dia ho tahaka Azy isika, ary “ho hitantsika Izy, dia izay tena endriny tokoa”. Ny 1 Jaona 4.17 dia milaza fa, raha ny amin’ny fitsarana, na dia mbola etỳ ambonin’ny tany aza isika, dia efa tahaka Azy izay any an-danitra sahady. Ny andininy faha-19 indray dia manambara hoe: “Isika tia, satria Izy efa tia antsika taloha”. Eny, manana ny toetran’Andriamanitra izay fitiavana isika. Mandresy izao tontolo izao isika (5.4). Ary dia mbola mitanisa zavatra maro tahaka izany koa ny Soratra Masina.

Na izany aza anefa, moa tsy ny firaisana amin’ny Ray sy amin’ny Zanaka, ve no lehibe indrindra amin’ny zavatra rehetra (1 Jaona 1. 3)? Ary izany dia ho antsika, izay, araka ny lazain’ny tenin’ny Tompo ao amin’ny Jaona 3, hoe tsy nahazo nahita akory ny fanjakàn’Andriamanitra etỳ an-tany, na niditra ao aminy, isika izay mpanota very, tokony ho very mandrakizay, dia isika izay fahavalon’Andriamanitra sady tokony ho hàlany; isika dia mahafantatra ny Ray sy i Jesoa Tompo (1 Jaona 5. 20). Tsy tahaka ny fahafantaran’ny olombelona nohariana an’Ilay Mpahary azy anefa no ahafantarantsika Azy amin’izany, fa amin’ny tena maha-Izy Azy marina tokoa. Eny, manana firaisana amin’ny Ray sy amin’i Jesoa Kristy Zanany isika, ary izany dia tsy hoe rehefa tonga any an-danitra ihany, fa dieny etỳ an-tany. Raha ny amin’ny etỳ ivelany, tsy misy mampiavaka antsika amin’ny olombelona manodidina antsika izay mbola eo ambany fahefan’i Satana.

Rehefa azontsika izany, ka iainantsika marina tokoa, moa tsy ho feno sy tanteraka ve ny fifaliantsika?


Manao veloma finaritra anareo.

H.L.H.
� Ny voambolana grika ampiasaina eto, « gennethei anôthen », (and 3), dia tsy mitovy amin’ny ampiasaina ao amin’ny Titosy 3.5 (« palingenesia »), izay anambaràna ny fiterahana indray sy ny fanavaozana entin’ny Fanahy Masina.








